
Geen borg vir vermeende horingdiewe

Francoise Steynberg - Die eienaar van ’n wildsplaas op Outjo, waar 34 renosterhorings in

Augustus uit ’n instapkluis gesteel is, is verheug twee verdagtes is in hegtenis geneem. 

Die 58-jarige eienaar van die wildsplaas langs die Etosha Nasionale Park het Vrydag aan

Republikein gesê hy het volle vertroue in die Namibiese polisie, veral in die eenheid vir

beskermde helpbronne (PRU), ná twee van die vermeende renosterhoringdiewe reeds in die

hof verskyn het. 

Die tweede beskuldigde, mnr. Elias Mweutwikange (30), is verlede Dinsdag tydens sy eerste

verskyning in die landdroshof op Outjo borgtog geweier, berig Nampa.

Hy is in Augustus in die hoofstad saam met sy medebeskuldigde, mnr. Hofeni Amakali, in

hegtenis geneem ná die twee daarvan beskuldig is dat hulle 34 renosterhorings, asook

vuurwapens, juwele, selfone en kontant in verskeie geldeenhede uit kluise in die huis op

Outjo gesteel het. 

Landdros Peingondjabi Shipo het borgtog vir Mweutwikange geweier omdat die polisieondersoek nog in ’n vroeë stadium is. 

Mweutwikange se medebeskuldigde, Amakali, het op 27 Augustus vir die eerste keer in dieselfde hof verskyn en is ook borgtog geweier.

Die landdros het die saak tot 14 Oktober vir verdere polisieondersoek uitgestel, en sodat Amakali regsverteenwoordiging kan kry. 

Aanklaers Adjah Nepembe en Sean Nangombe het die staat in die onderskeie hofverrigtinge verteenwoordig.

Landdros Immanuel Udjombala was op die bank tydens Amakali se hofverskyning.

Die inbraak het op 9 Augustus plaasgevind, maar die huiseienaar het dit eers ontdek toe hy op 11 Augustus van sy plaas af by sy dorpshuis aangekom het. 

“Ek laat die saak in die polisie se bekwame hande. Hulle weet wat hulle doen en ek is tevrede,” het hy aan Republikein gesê.

“Ek het veral vertroue in die eenheid vir beskermde hulpbronne se ondergrondse netwerke. Ek dink regtig die geheime ondersoekbeamptes doen baie

goeie werk,” het hy gesê.

Gister is Wêreldrenosterdag gevier. 

